
Врз основа на член 43 став 2 т. 13 од Законот за високото образование („Службен весник на Република Македонија“ бр. 82 од 08.05.2018), на седница одржана на 02.12.2021 година, Националниот совет за високо образование и научно-истражувачка дејност донесе
ПРЕДЛОГ - ПРОГРАМА 

ЗА 

РАБОТА НА НАЦИОНАЛНИОТ СОВЕТ ЗА ВИСОКО ОБРАЗОВАНИЕ И НАУЧНО-ИСТРАЖУВАЧКА ДЕЈНОСТ ЗА ПЕРИОДОТ 

ЈУНИ 2021- ЈУНИ 2025 ГОДИНА

Програмата за работа на Националниот совет за високо образование и научно-истражувачка дејност (во натамошниот текст: Национален совет) ги содржи насоките на активностите на Националниот совет во однос на четиригодишниот период што следи. Целта на Програмата е да се концептуализираат законските обврски во однос на високото образование, научно-истражувачката дејност, стратешките определби, политики и редефинирање на системот на финансирањето на обете области, меѓународната соработка, без да се загуби од вид значењето на автономијата на универзитетите, кадровските и материјалните услови за работа на наставниот и наставно-истражувачкиот кадар на факултетите, истажувачките институти, лаборатории и центри, придружните членки и другите единици на универзитетот, со цел зголемување на квалитетот на високото образование, заживување на научно-истражувачката дејност, но едновремено водејќи сметка за унапредување на положбата на студентите како важни чинители и учесници во креирањето на политиките и спроведувањето на важечката стратешка и правна рамка во однос на високото образование и научно-истражувачката дејност. 
I. ВОВЕД

Основањето на Националниот совет за високото образование и научно-истражувачката дејност е пропишано со Законот за високото образование (во натамошниот текст: ЗВО, објавен во Службен весник на РСМ, бр. 82/2018), поточно во глава петта, оддел 2, чл. 41-44. 

Собранието на Република Северна Македонија, на седницата одржана на 21 април 2021 година, донесе Одлука за избор на членови на Националниот совет за високо образование и научно-истражувачка дејност (Прилог 1). Националниот совет е составен од 15 члена кои ги избира Собранието на Република Македонија и тоа: - шест членови од редот на професорите во работен однос на универзитетите во Република Македонија, кои се избираат на предлог на Интеруниверзитетската конференција со тајно гласање, при што секој од нив е од различно научно-истражувачко поле од прво ниво според Меѓународната фраскатиева класификација (природно- математички науки; техничко-технолошки науки; медицински науки и здравство; земјоделски и ветеринарни науки; општествени науки и хуманистички науки), - шест членови од редот на професорите во работен однос на универзитетите во Република Македонија, кои се избираат на предлог на Владата на Република Македонија, при што секој од нив е од различно научно-истражувачко поле од прво ниво според Меѓународната фраскатиева класификација (природно-математички науки; техничко-технолошки науки; медицински науки и здравство; земјоделски и ветеринарни науки; општествени науки и хуманистички науки), - еден член на предлог на Македонската академија на науките и уметностите од редот на членовите на Македонската академија на науките и уметностите, - еден член од деловната заедница и - еден член од редот на студентите на предлог на Интеруниверзитетската конференција.
Националниот совет за високо образование и научно-истражувачка дејност беше конституиран и започна со работа на 10.06.2021 година. Согласно Законот за високото образование и сите позитивни законски акти во Република Северна Македонија, Националниот совет за високо образование и научно-истражувачка дејност беше регистриран во Централен регистар на Република Северна Македонија.

Согласно член 41 од Законот за високото образование („Службен весник на Република Македонија“, бр. 82 од 08.05.2018 година), Националниот совет за високото образование и научно-истражувачката дејност се формира заради обезбедување, оценување, развој и унапредување на квалитетот во високото образование и научно-истражувачката дејност во Република Северна Македонија. 


Националниот совет за високо образование и научно-истражувачка дејност е самостоен стручен орган со седиште во Скопје. Националниот совет има: печат, посебна жиро сметка, а средствата за работа се обезбедуваат во Буџетот на Република Северна Македонија. 

Националниот совет работи и одлучува на седници. Врз основа на член 43 став (2) алинеа (14) од Законот за високото образование „Службен весник на Република Македонија“ бр.82/18), Националниот совет, на седницата одржана на 8 јули 2021 година, донесе Деловник за работа.

Видот и висината на надоместоците на членовите на Националниот совет за високо образование и научно-истражувачка дејност врз основа на присуство на седница, обем и сложеност на извршени работи се одредуваат со Одлука на Собранието на Република Северна Македонија. 

Дополнително, треба да се предвиди буџет за поддршка на техничко-административниот кадар и услови за работа, како и општи и непредвидени трошоци и за поддршка на меѓународната соработка.

Националниот совет еднаш годишно поднесува извештај за својата работа до Собранието на Република Северна Македонија. Стручните, административните и помошно-техничките работи за потребите на Националниот совет ги врши Министерството за образование и наука.
Визија на Националниот совет: Унапредено и квалитетно високо образование и интензивна научно-истражувачка дејност за кои се обезбедени задоволителни финансиски средства од буџетот на Република Северна Македонија и континуирана меѓународна соработка како алатка за идентификување и прифаќање на добрите практики со цел приближување на македонскиот до европскиот систем за високо образование.
Мисија на Националниот совет: Посветено, професионално и навремено остварување на законски пропишаните надлежности, преку интензивна комуникација со релевантни чинители во државата, со партиципативност и придонес на наставниот кадар и на студентите, со вклучување на надворешни експерти од државата и странство, со цел заокружување на стратешката и нормативната рамка која ќе овозможи остварување на визијата во наредниот четиригодишен период.

II. ТЕМЕЛНИ ПРИНЦИПИ ВРЗ КОИ СЕ ЗАСНОВА ПРОГРАМАТА
Националниот совет во наредниот период како своја трајна определба ќе се раководи од следниве темелни принципи:
· Остварување на уставно загарантираната автономија која опфаќа академска слобода, самостојно одлучување и управување и неповредливост на универзитетскиот простор;
· Обезбедување квалитет на високото образование, на академскиот кадар и на студиските програми, согласно прифатените постапки и стандарди усвоени од европските институции за обезбедување на квалитет во високото образование и други организации и асоцијации кои го даваат својот придонес за воспоставување и применување на европските стандарди и насоки во оваа област;
· Наставната работа и научно-истражувачката дејност мора да бидат во непосредна поврзаност, интеракција и меѓусебно надополнување;
· Во високото образование и научно-истражувачката дејност се постапува и твори согласно начелата на професионално однесување, колегијалност и партиципативност, доверливост, личен интегритет и морални стандарди, еднаков третман и недискриминација, при што се забранети сите облици на вознемирување и говор на омраза;
· Поттикнување на желбата и љубопитноста за знаење, продлабочени анализи, компаративни и апликативни пристапи кои придонесуваат високото образование и научно-истражувачката дејност да се сфати како генератор и поддржувач на европските хуманистички вредности, културните и образовните традиции;
· Разноликоста во наставните програми во високото образование ја одразуваат нашата култура, општествената, политичката, филозофската, верската и економската специфичност и треба да придонесат за напредок, преку почитување на различностите;
· Признавањето на образовните квалификации кои се стекнати во различни образовни системи и мобилност на кадарот и студентите;
· Транспарентност и јавност во работата на Националниот совет.
III. РЕЛЕВАНТНИ ОБЛАСТИ

Националниот совет своите активности ќе ги насочи кон следниве области:
· Високото образование

· Научно-истражувачка дејност

· Системот на финансирање на високото образование и научно-истражувачката дејност

· Меѓународна соработка 

1. Високо образование
1.1. Вовед
Високото образование се остварува согласно нормативната рамка во Законот за високото образование од 2018 година. 
Со формирањето на Националниот совет и преку остварувањето на неговите надлежности се очекува дефинирање на параметри и критериуми, унапредување на законската и подзаконска рамка, кои ќе придонесат за зголемување на квалитетот на високото образование, квалитетот на наставата, кадровските и материјалните ресурси на наставниот кадар, како и поголема и поефективна партиципативност на студентите во донесувањето на одлуки релевантни за образовниот процес, нивниот статус, права и можности. Само со вака проектирани задачи и цели може да се очекува Националниот совет како самостоен и стручен орган да даде вистински придонес и да ги исполни очекувањата за осигурување, оценување, развој и унапредување на квалитетот во високото образование. 
Националниот совет ќе се раководи од стандардите и критериумите на ENQA при проверка на квалитетот и ќе настојува да се одржи висок стандард на управување со системот за квалитет ISO 9001:2015 за високо образование, образование на далечина, научно-истражувачка дејност и апликативна работа.
Образовниот процес треба да овозможи по заокружување на процесот на образование, во дел или во сите циклуси на образованието, студентите да бидат способни да креираат и придонесат за остварување на одржлива општествена, економска и технолошка состојба во државата, да поседуваат потенцијал којшто ќе ги оквалификува како млада академска генерација со иновативни идеи и практики за совладување на предизвиците што ги носи иднината.
Квалитетот на високото образование во голема мера зависи од начинот на финансирање, опременоста и од степенот во кој се применуваат принципите на доживотното учење, транспарентност, мобилноста на студентите и наставно-научниот кадар во високото образование, системот на осигурување на квалитет и управување, контролата и евалуацијата на квалитетот. 
Овие настојувања ќе бидат основа за дефинирање на целите, активностите и визијата што ќе биде содржана во Националната програма за високото образование.
 
Законската обврска да се следи развојот на високото образование и неговата усогласеност со европските и меѓународните стандарди бара континуирано преземање активности. Предлог мерките, решенијата и препораките за подобрување на високообразовната дејност ќе бидат дел од извештајот што на годишно ниво ќе се испраќа до Собранието и Владата на Република Северна Македонија. 

Заложбата за подигнување на квалитетот на високото образование Националниот совет ќе ја остварува и при спроведување активности во рамките на надлежностите поврзани со нормативите и стандардите за основање на високообразовни установи и за вршење високообразовна дејност, во соработка со Одборот за акредитација, овие настојувања ќе бидат вградени во методологијата, стандардите и постапката за акредитација на високо-образовните установи и за акредитација на студиските програми и особено во стандардите и постапката за надворешна евалуација и самоевалуација, во соработка со Одборот за евалуација на високото образование.


Согледувањата за недоречености во нормативната рамка содржана во ЗВО од 2018 година ќе бидат преточени во иницијативи за нејзина измена, прецизирање, дополнување и надминување на содржани контрадикторности помеѓу одредбите во ЗВО. 

Основањето самостојна високообразовна установа е овозможено со ЗВО и е во рамките на надлежностите на Националниот совет, но оваа надлежност исклучително внимателно ќе се спроведува во контекст на нормативите и стандардите за квалитет. 


Квалитетот не може ниту да се постигне, ниту да се одржи ако не се следат компаративните европски и меѓународни достигнувања, трендови и нивоа на научна и апликативна дејност, па оттука особено е важно да се оствари пристап до соодветнии бази на списанија. Во овој контекст, Националниот совет ќе вложи напори и ќе ги утврди електронските бази на списанија, покрај базите наведени во членот 2, став 1 точка 24 од ЗВО, кои смета дека се релевантни од секое различно научно-истражувачко поле од првото ниво според Меѓународната фраскатиева класификација (природно- математички науки; техничко-технолошки науки; медицински науки и здравство; земјоделски и ветеринарни науки; општествени науки и хуманистички науки). 
Воедно, Националниот совет ќе треба да преземе активности во функција на предлагање најмалку една база на трудови до која МОН ќе треба да обезбеди пристап на наставниците и соработниците, избрани на јавните универзитети.

1.2. Потреби и очекувања од наставно – научниот кадар
Преку своите активности, Националниот совет ќе настојува да вгради механизми кои ќе бараат од наставно-научниот кадар постојано да го унапредува наставниот процес со вложување на сопствените научни и педагошки компетенции, искуствата и вештините од научната, апликативната дејност и од практичното знаење. Образованието на студентите треба да се одвива со примена на современи методи во системот на оценувањето, организацијата на наставата, дидактичките методи и со наставни планови и студиски програми кои се засновани на најдобрите искуства и традиции на европските универзитети. 

За одржување на квалитетот на високото образование неопходно е студиските програми да бидат насочени кон стекнувања на знаења со кои студентите ќе се квалификуваат за работи кои се дел од високо технолошко опкружување за кое се бара разбирање на процесите, но исто така и иницијативност, претприемнички способности, способности за соработка, работа во тимови, способност за донесување на одлуки, способност за понатамошно усовршување, способност за одбирање на релевантните информации во околина од огромен број на информации, способност за процесуирање на повеќе работи истовремено и способност за креативна интеграција на знаењето со праксата. 
За потребите на образованието и научно-истражувачката работа треба да се ангажирани кадри кои имаат научен дигнитет, професионалност, конкурентност, способност и подготвеност за восприемање на новите текови и тенденции, методи и техники на пренесување и проверка на знаења и вештини.
Со цел унапредување на квалитетот на високото образование, познавајќи ја моментната состојба, Националниот совет има цврста определба преку документите што ќе ги донесе и активностите што ќе ги презема за остварување на своите надлежности од областа на високото образование.

Од наставниците се бара да бидат одговорни како за квалитетот на наставата, така и за нивото на знаење кое го пренесуваат на студентите, за степенот на проодноста на студентите и како да го применуваат и прифаќаат етичкото однесување и постапување. Со цел поврзување со практиката и апликативата, пожелно е во наставниот процес да бидат ангажирани и наставници избрани на други универзитети, наставници избрани во насловни звања, како и истакнати експерти од праксата, од компаниите и стопанскиот сектор во државата, како и визитинг - професори од универзитетите во странство или странски професори како гости предавачи. Поддржување на системот на доживотно учење е во согласност со потребите на пазарот, што од наставниот кадар и од научно-истражувачкиот кадар бара следење, надградување и пренесување на таквото знаење.
Квалитетот на високото образование мора да биде следен со континуирано подобрување и зголемување на материјалните ресурси на универзитетите и единиците во нивен состав, бидејќи само така би можело да се обезбеди квалитетна работна околина и современи средства за одржување на настава, научно-истражувачка работа и административно-техничка поддршка. Учењето на далечина нужно бара зголемување на опременоста со ИКТ опрема за вработените и за студентите, набавка и осовременување на лабораториска опрема во научно-истражувачките и студентските лаборатории, набавка на нови, лиценцирани софтвери, како и зајакнување на опременоста на административно-техничкиот персонал.
Водењето на постојана грижа за вработените е од особено значење, за нивниот број што вклучува наставници, соработници, административно-технички персонал и грижа. Редефинирањето на законската рамка и финансиската можност за автономно водење на кадровска политика треба да се усогласи со вистинските потреби и планови, а базирана врз показателите на оптовареност и бројот на акредитираните студиски програми.

1.3. Статусот на студентите
Унапредувањето на квалитетот во високото образование, зголемување на неговата атрактивност согласно современите научни достигнувања и акредитираните студиски програми ориентирани кон потребите на пазарот има еден заеднички именител – мотивирани студенти коишто ќе останат во државата во сите циклуси на образованието и своето знаење и вештини ќе ги применуваат на домашниот пазар на труд. 
Националниот совет ќе настојува преку своите надлежности да ги адресира проблемите со кои се соочуваат студентите, да се унапредат критериумите за студентскиот стандард, условите за студирање, остварувањето на активна улога на студентите во тела и органи на универзитетите и нивните единици, партиципативност и ефективност на изнесените ставови, размислувања, предлози и забелешки од страна на студентите, како и адресирање на проблемот со одлив на квалитетни млади научни кадри и губење на најкреативниот дел од човечкиот капитал од државата којшто има катастрофални долгорочни последици, а во дел освен со подигнување на квалитетот на високото образование може да се подобри со определени мерки за вработувања, стипендирање и други видови на финансиска поддршка и субвенционирање. 
Особено е важно ако студентите имаат можност да се вклучат на соодветен начин во научно-истражувачката работа. Во овие рамки треба да се поттикнува објавувањето на заеднички научни трудови на студентите и менторите на вториот и третиот циклус на студии, како и востановување на практиката за престои на докторантите во европските универзитетски центри и научно-истражувачки институти во функција на подготовка и унапредување на методите за изработка на дисертацијата. 

Националниот совет во рамките на своите надлежности треба да ги адресира потребите на студентите со инвалидитет и да ги уреди условите под кои лицата со инвалидност и определени другите категории лица би биле ослободени од плаќање партиципација за време на студирањето на првиот, вториот и третиот циклус на студии.
Воедно, во насока на поттикнување на студентите, Националниот совет треба да ги определи мерилата и критериумите за стимулирање на талентирани студенти и за стипендирање на студенти кои постигнуваат натпросечни резултати во студиите. На овој начин ќе се овозможи нивно мотивирање за градење на кариерата во нашата држава, наместо заминување во странство, со што во некоја мера ќе се намали „одливот на мозоци“ што како тенденција е присутна во последниве две декади.
Процесот на учење со примена на востановени образовни стандарди треба да придонесе за квалитетни кадри едуцирани во духот на научниот пристап од соодветната област и соодветни апликативни знаења и достигнувања. Сето ова во својот фокус го има развојот на креативните способности на студентите за полесно интегрирање на пазарот на трудот и верификација на знаењето и вештините. 
Во студиските програми потребно е да биде дефиниран оптимален број на задолжителни предмети, но на студентите мора да им биде обезбедена слобода и иницијатива самостојно да ги одберат областите за коишто имаат поголеми афинитети преку изборни предмети кои пружаат содржини прилагодени на пазарот на трудот, со вткаен мултидисциплинарен приод и придонесот на различните научни дисциплини, кои ќе овозможат самите студенти да се профилираат и да ги индивидуализираат своите способности.
Особено е важен пристапот до литература и за студентите, модерни и дигитализирани библиотеки коишто ќе помогнат во полесно совладување на испитните содржини, подготовка на дипломски, специјалистички, магистерски и докторски трудови.
2. Научно-истражувачка дејност
Законот за научно-истражувачката дејност („Службен весник на Република Македонија” бр. 46/08, 103/08, 24/11, 80/12, 24/13, 147/13, 41/14, 145/15, 154/15, 30/16 и 53/16 и „Службен весник на Република Северна Македонија“ бр. 257/20 и 163/21) воопшто не е усогласен со ЗВО од што произлегува некомпатибилност на правната рамка која треба да ја обезбеди целината на високото образование и научно-истражувачката дејност. Ваквата состојба особено негативно влијае врз начинот како се одвива научно-истражувачката дејност. 
Научно-истражувачката дејност, којашто е целосно маргинализирана, е еден од главните приоритети на Националниот совет, а нејзиното заживување ќе бара многу напори и активности. Во рамките на своите надлежности, Националниот совет ќе го следи развојот на научно-истражувачката дејност и нејзината усогласеност со европските и меѓународните трендови и ќе предлага мерки, решенија и препораки за подобрување на научно-истражувачката дејност. Активностите ќе опфатат утврдување на научно-истражувачките полиња од трето ниво (области), како дополнување на двете нивоа на Меѓународната фраскатиева класификација, а добиените сознанија од следење на областа ќе бидат вградени во Националната програма за научно-истражувачка дејност.

Со цел зајакнување на капацитетите и зголемување на квалитетот на научните институти и за одвивање на научно-истражувачката дејност, Националниот совет ќе ги определи нормативите и стандардите за основање на научни институти и за вршење научно-истражувачка дејност и ќе предложи приоритетни области и програми во кои треба да се одвива научното истражување, технолошкиот развој и иновациите. 
Поттикнувањето на издавачката дејност на наставниците како интегрален дел на научно-истражувачката работа е особено важно бидејќи е тоа еден од начините, заклучоците и согледувањата што произлегле од научно-истражувачката работа да бидат достапни за поширока читателска публика, за студентите од сите циклуси на образование, за практичарите и за заинтересираната јавност. 

Докторските студии треба да обезбедат стекнување на врвно образование, кое во голема мера се заснова врз научно-истражувачката работа. Изработката на докторскиот труд претставува директен научен придонес и претставува основа за докажување на сопствените научни компетенции. Поаѓајќи од оваа определба, Националниот совет ќе се стреми за унапредување на правната рамка за поставеност на докторските студии и ќе го следи нејзиното имплементирање со цел идентификување на потребите и предизвиците во овој циклус на образование. Сето ова со единствена цел да се поттикнат студентите на додипломските студии да го продолжат студирањето на вториот и третиот циклус на студии со благовремено информирање и мотивирање.
Маргинализирањето се огледа и во отсуство на минимален степен на обединување на трите основни дејности – образование, истражување и иновативна дејност, во континуиран процес на намалување на научно-истражувачките капацитети, изразени преку стагнација во обновувањето на наставно-научниот кадар, замирање на институтската работа, гаснење на истражувачките јадра и непостоење на соодветна инфраструктура. Без инкорпорирање на научно-истражувачката работа, постдипломските и докторските студии, губат од својот квалитет и придонес за унапредување на општествено-економските и техничко-технолошките потреби на пазарот. 

Научно-истражувачката дејност треба да го зголеми интересот кај младите за продлабочено навлегување во областа каде што го остваруваат своето високо образование. 

Ресурсите се особен проблем и несомнена е потребата за модернизирање на научно-истражувачката опрема, современо опремени лаборатори со инструменти, реагенси и друга опрема, но и обучен кадар којшто ќе треба постојано да се доусовршува и да ги следи европските трендови. Во рамките на научно-истражувачката дејност важна е и поддршката за основање, но и обезбедување финансиски средства за поддршка на центрите за извонредност, поддршка на научно-истражувачките групи во рамките на универзитетите или научно-истражувачките институти.

Потребно е да се обрне внимание на меѓународна научна соработка и трансфер на знаења и вештини, на билатералните научно-истражувачки проекти, како и овозможување учество на домашни научни истражувачи на меѓународни научни собири и студиски престои во странство, како и предвидување на буџетски средства како сопствени вложувања кои се неопходни за учество во меѓународни и европски проекти.

3. Систем на финансирање на високото образование и научно-истражувачката дејност

Во Република Северна Македонија нема изграден одржлив систем за финансирање на високото образование и научно-истражувачката дејност. 

Податоците покажуваат дека јавните вложувања во образованието се одржуваат на многу ниско ниво. Додека во ЕУ тие изнесуваат околу 2,2% од БДП, показателот за Република Северна Македонија е далеку под просекот. Состојбата е уште полоша со инвестициите во истражувањето и развојот. Индикаторот за научно-истражувачката интензивност – учеството на вложувањата за истражување и развој во БДП од под 0,4% е меѓу најниските во регионот. 
Надлежностите на Националниот совет се исклучително сериозни во однос на определување мерила и критериуми за финансирање на високото образование и за финансирање на научно-истражувачката дејност.

Националниот совет е убеден дека е неопходно да се ревидира моделот на финансирање на високото образование и научно-истражувачката дејност, да се имаат предвид потребите на универзитетите, наставниот кадар, истражувачкиот кадар, административно-техничката поддршка, ИКТ системите и потребите на студентите. 

Со цел обмислување на нов и одржлив модел на финансирање односно за распределба на јавните ресурси во македонските универзитети треба да се искористи придонесот на Светска банка чија што цел била зајакнување на конкурентноста на универзитетите во национален и во меѓународен контекст. Новиот модел за финансирање на високото образование треба да го стимулира утврдувањето на студиските програми од јавен интерес што би требало да добијат приоритетно внимание во поглед на јавно финансирање; промовирање на разнообразноста на мисиите на универзитетите (настава, истражување, регионална работа итн.); усогласување со реформите што се основни за целосно учество во болоњскиот процес; интернационализација на високото образование и зајакнување на придонесот на универзитетите во локалниот и регионалниот развој. 
Финансирањето треба да биде поделено на повеќе сфери со дефинирани предуслови, а имено финансирање на високо-образовните институции според определени мерливи критериуми, финансирање врз основа на постигнатиот успех и остварените резултати како и финансирање за коешто предуслов е унапредување на нови и иновативни модели. Ваквиот начин на финансирање би ги опфатил трите клучни столбови – образование, научно-истражувачка дејност и иновативност. 
4. Меѓународна соработка
Меѓународната соработка е важна компонента којашто ги обединува високото образование и научно-истражувачката дејност и како приоритет треба да биде проткаена во сите активности и дејности што ги остваруваат универзитетите и единиците во нивен состав. Разбрана како извор на финансиски и материјални средства за научно-истражувачка работа и како процес на стекнување и пренос на знаење, треба да ги опфаќа активностите на наставниот кадар и на студентите. Националниот совет ќе ги следи европските текови, ЕУ програмите во рамките на високото образование и научно-истражувачката дејност, со цел идентификување на добри практики коишто може да доведат до унапредување на состојбата во нашата држава, како во нормативна смисла, така и на ниво на политики во сферата на надлежноста на Нацоналниот совет. Меѓународната соработка овозможува обезбедување соодветна техничка, организациска и административна помош и поддршка којашто е добредојдена и овозможува проширување на хоризонтите и перспективите на кадарот и студентите.
Треба да се нагласи дека меѓународната сора​бо​тка е од особена важност за развој на државата, но и за нејзина афирмација во меѓународната академска интелектуална сфера, за поголема меѓународна видливост и препознатливост. 


Важно е учеството на нашите универзитети во клучната програма за финансирање на истражувањa и иновации во ЕУ - Хоризонт Европа, каде што Репулика Северна Македонија како земја-кандидат за членство во ЕУ се натпреварува на еднакви основи со останатите земји од Хоризонт Европа, како и Еразмус+ Програмата за што особено придонесува фактот што нашата држава е носител на Еразмус+ Повелбата за мобилност во високото образование. 
Цврста определба на Националниот совет е да поттикнува и поддржува мобилност на наставниот кадар и на студентите, да воспоставува и да одржува контакти со наши наставници што живеат и работат во странство, да вклучува експерти од странство заради сондирање на мислења и ставови кои ќе помогнат во изготвување на значајните документи од национална важност за Република Северна Македонија, како и да поддржува вмрежување на нашите универзитети со партнерски институции во странство.

 Во својата работа, Националниот совет ќе консултира споредбени анализи и извештаи кои може да бидат искористени како извор на добри практики во стратешко планирање, национални програми, нормативна рамка и апликативна дејност.

Националниот совет ќе следи и ќе биде активен во давање предлози и мислења за иницијативи во однос на програмите и проектите за меѓународна соработка, секогаш со поддржувачки пристап и конструктивност со цел искористување на придобивките на меѓународната соработка.
Националниот совет ќе се стреми во секоја прилика да го нагласи значењето на меѓународната соработка и преку посебната Комисија за меѓународна соработка, која има за цел да поврзе експерти од различни држави и научни области и да се подобри впечатокот дека меѓународната соработка е доволно добро организирана и соодветно институционално поддржана. Во оваа смисла, при изработка и имплементација на нормативната рамка и националните програми, Националниот совет ќе поттикнува реализирање на проекти за последипломски и постдокторски студии во странство, научно-истражувачки пре​с​тои во функција на гостин-истражувач или визитинг-професор на универзитети и научни институти надвор од државата, како и учество во проекти за вмрежување на истражувачи и институции, учество во научно-истражувачки проекти и сл. 

Една од заложбите на Националниот совет е да настојува сите меѓународни активности да бидат на соодветен начин евалуирани во рамките на кариерниот развој на академскиот кадар и на студентите на сите три циклуси на студии. Можностите за активност на меѓународно ниво треба да се сфатат и како поттик за понатамошно унапредување на знаења, стекнување вештини, но и размена на искуства, со цел нивно воведување и применување во нашата држава. 
Националните документи што ќе ги изготвува Националниот совет треба да придонесат за зголемена мотивираност кај наставниот кадар и студентите за користење на можностите за мобилност, подобрена координи​раност со другите државни институции, намалување на административните бариери, бирократизираноста и спороста на целиот процес. 

Меѓународната соработка треба да се ползува и со цел за учество и заедничка реализација на посериозни наставни и научно-истражувачки активности, обученост за менаџирање со проектите и со финансиските средства добиени во рамките на проектите со меѓународен предзнак. Обученоста на лица коишто на универзитетите и нивните единици ќе бидат во можност да менаџираат со меѓународните проекти во сите аспекти што тоа менаџирање ги бара, ќе помогне за поголема мотивираност, за надминување на ставовите дека менаџирањето на странски проекти е крајно макотрпен, исрцпувачки, неблагодарен, а поради сето ова и крајно дестимулативен процес. 

Решенијата за подобрување на меѓународната соработка може да се лоцираат во повеќе аспекти: воспоставување на правна рамка која ќе овозможи евалуација и поттикнување на меѓународната соработка и нејзино позитивно влијание врз кариерниот развој на академскиот кадар; афирмација односно реформирање на механизмот на користење „сабатна година“ во рамките на високото образование во државата; воспоставување на правна рамка која ќе стимулира и овозможи лесно менаџирање на финансиски средства од меѓународни извори за научно-истражувачки цели, нивно исклучување од административно-финансиските рамки за буџетско работење, автономно управување со истите, од страна на универзитетите, водејќи се од правилата за отчетност и транспарентност, воведување на контролни механизми, различни од вообичаените при другите буџетски институции; измени во правилата за даночење на средства дојдени од странство за академски и научно-истражувачки цели; воспоставување на правна рамка за лесен прием на донации и опрема за академски и научно-истражувачки цели; воспоставување на правна рамка за олеснување на постапките за подолгорочен престој на лица од странство во земјата, по основ на академска соработка; унапредувања на одделенијата за меѓународна соработка при универзитетите, кои мора да имаат високостручен административен капацитет (кадровска структура од профилот на професионалци за менаџирање на проекти, лектори и стручни лица од областа на финансиското и административно работење) со цел помош при подготовка на апликации за меѓународни проекти и административно менаџирање на тековни проекти; воведување основи за финансиско стимулирање на членови на академската заедница, кои заради својата компетентност и меѓународен углед донеле во земјата меѓународни проекти; поддршка на билатерални научни проекти.

Националниот совет ќе настојува да воспостави соработка со Европската асоцијација за обезбедување квалитет во високото образование (ENQA), која е формирана токму со цел да ја потпомага соработката во Европа во високото образование. 
5. Транспарентност, јавност и отчетност

Транспарентноста во работењето Националниот совет ќе ја обезбеди преку објавување на донесените документи, акти, програми и други одлуки и заклучоци на интернет страницата на Националниот совет. На овој начин секој заинтересиран ќе може поблиску да се запознае со активностите што Националниот совет ги презема за остварување на неговите надлежности. Во почетокот ќе се користи линк преку интернет страницата на МОН, со план Националниот совет да има сопствена интернет страница. 
Националниот совет работи на седници коишто согласно ЗВО се јавни и на нив може да присуствуваат заинтересирани лица од наставниот кадар, научно-истражувачкиот кадар, претставници на институции и организации, како и претставници на медиумите, на нивно барање или по покана од страна на Националниот совет. 

Предлог мерките, решенијата и препораките за подобрување на високообразовната дејност и на научно-истражувачката дејност во сите области од интерес и надлежност на Националниот совет ќе бидат дел од извештајот што на годишно ниво ќе биде доставуван до Собранието и Владата на РСМ. 

6. Други аспекти поврзани со функционирањето на Националниот совет
· Обезбедување на финансиски средства за надомест на членовите на Националниот совет и надворешните лица што ќе бидат вклучени во реализирањето на  активностите на Националниот совет
· Просторно сместување на Националниот совет во просторија со соодветна големина со оглед на бројот на членови на Националниот совет во која би се одржувале седниците со физичко присуство, а која би била опремена и со техничка опрема за одржување седници, преку електронска платформа или хибридни седници, а во истата просторија би се чувала и архивата, поради што е неопхдно освен основниот мебел да има и посебна метална каса за безбедноост на печатите и другите документи. 
IV. ВРЕМЕНСКА РАМКА НА АКТИВНОСТИТЕ НА НАЦИОНАЛНИОТ СОВЕТ ЗА ВИСОКО ОБРАЗОВАНИЕ И НАУЧНО-ИСТРАЖУВАЧКА ДЕЈНОСТ - Четиригодишна програма за работа                                   за периодот јуни 2021-ЈУНИ 2025 година

	
	
	
	
	
	
	
	
	
	
	
	
	
	
	
	
	
	

	Бр.
	Активност/Известување
	2021
	2022
	2023
	2024
	2025

	
	
	месец7-9

	месец 1-3

	месец 4-6
	месец 7-9

	месец 1-3
	месец 4-6

	1.
	Извештај за развојот на високото образование и неговата усогласеност со европските и меѓународните стандарди, со предлог мерки, решенија и препораки за подобрување на високообразовната дејност 
	
	
	
	x
	
	
	
	x
	
	
	
	x
	
	
	
	x

	2.
	Предлог Национална програма за високото образование 
	
	
	
	
	
	
	
	
	
	
	
	
	
	x
	
	

	3.
	Правилник за нормативите и стандардите за основање на високообразовни установи и за вршење високообразовна дејност
	
	
	x
	
	
	
	
	
	
	
	
	
	
	
	
	

	4.
	Правилник за содржината на студиските програми во согласност со ЗВО (чл. 140)
	
	
	
	
	
	X
	
	
	
	
	
	
	
	
	
	

	5.
	Предлог Уредба за мерила и критериуми за финансирање на високото образование
	
	
	
	
	
	
	
	
	
	
	
	
	
	x
	
	

	6.
	Предлог Уредба за мерила и критериуми за стимулирање на талентирани студенти и за стипендирање на студенти кои постигнуваат натпросечни резултати во студиите
	
	
	
	x
	
	
	
	
	
	
	
	
	
	
	
	

	7.
	Правилник за методологијата, стандардите и постапката за акредитација на високо-образовните установи и за акредитација на студиските програми (на предлог на Одборот за акредитација)
	
	x
	
	
	
	
	
	
	
	
	
	
	
	
	
	

	8.
	Правилник за стандардите и постапката за надворешна евалуација и самоевалуација (на предлог на Одборот за евалуација на високото образование)
	
	x
	
	
	
	
	
	
	
	
	
	
	
	
	
	

	9.
	Предлог членови на матична комисија за основање на самостојна високообразовна установа
	по потреба

	10.
	Предлог Уредба со која се уредува правото на лицата со инвалидност и други лица да бидат ослободени од партиципација за студирање
	
	x
	
	
	
	
	
	
	
	
	
	
	
	
	
	

	11.
	Правилник со кој се утврдуваат стручните и научните називи, во согласност со закон (ЗВО, чл. 137-138)
	
	
	
	
	
	
	x
	
	
	
	
	
	
	
	
	

	12.
	Правилник за содржината и формата на извештајот за работата на ректорот
	
	x
	
	
	
	
	
	
	
	
	
	
	
	
	
	

	13.
	Четиригодишна и годишна програма за работа
	
	x
	
	x
	
	
	
	x
	
	
	
	x
	
	
	
	

	14.
	Деловник за работа
	x
	
	
	
	
	
	
	
	
	
	
	
	
	
	
	

	15.
	Предлог до Собранието на Република Северна Македонија за разрешување на член на Националниот совет кој подолго од шест месеци не ги извршува надлежностите утврдени со закон и со другите прописи
	по потреба

	16.
	Електронски бази на списанија и области во кои преводите на капитални дела ќе се сметаат за референтни научни публикации
	
	
	x
	
	
	
	
	
	
	
	
	
	
	
	
	

	17.
	Листа на релевантни домашни и меѓународни настани на кои уметничките изведби се земаат предвид при акредитација на ментори 
	
	
	x
	
	
	
	
	
	
	
	
	
	
	
	
	

	18.
	Предлог Уредба за утврдување на научно-истражувачките полиња од трето ниво (области), како дополнување на двете нивоа на Меѓународната фраскатиева класификација
	
	
	
	
	
	Х
	
	
	
	
	
	
	
	
	
	

	19.
	Предлози за усогласување со Националната класификацијата на занимања според дополнување на двете нивоа на Меѓународната фраскатиева класификација
	
	
	
	
	
	х
	
	
	
	
	
	
	
	
	
	

	20.
	Извештај за развојот на научно-истражувачката дејност и нејзината усогласеност со европските и меѓународните трендови, со предлог мерки, решенија и препораки за подобрување на научно-истражувачката дејност 
	
	
	
	x
	
	
	
	x
	
	
	
	x
	
	
	
	x

	21.
	Предлог Национална програма за научно-истражувачка дејност 
	
	
	
	
	
	
	
	
	
	
	
	
	
	x
	
	

	22.
	Предлог Приоритетни области и програми за научно истражување и технолошки развој
	континуирано

	23.
	Предлози и мислења за иницијативи во врска со програмите и проектите за меѓународна соработка
	континуирано

	24.
	Правилник за нормативите и стандардите за основање на научни институти и за вршење научно-истражувачка дејност
	
	
	x
	
	
	
	
	
	
	
	
	
	
	
	
	

	25.
	Предлог Уредба за мерила и критериуми за финансирање на научно-истражувачката дејност
	
	
	
	
	
	
	
	
	
	
	
	
	
	x
	
	

	26.
	Предлог База (бази) на трудови до која министерството надлежно за работите од високото образование обезбедува пристап на наставниците и соработниците избрани на јавните универзитети
	
	
	x
	
	
	
	
	
	
	
	
	
	
	
	
	

	27.
	Други работи согласно закон
	
	
	
	
	
	
	
	
	
	
	
	
	
	
	
	

	28.
	Етички кодекс
	x
	
	
	
	
	
	
	
	
	
	
	
	
	
	
	

	29.
	Предлози - Разгледување/давање препораки за законски и подзаконски акти поврзани со надлежностите на Националниот совет
	континуирано

	30.
	Размена на искуства со слични тела во другите држави
	континуирано

	31.
	Вклучување на странска стручна експертиза за оддлени надлежности (на пр. Светска банка, Европска Унија)
	континуирано


Забелешка: хххххххххтек на активноста                      х (завршување на активноста) ххххх
Скопје, 02.12.2021







     ПРЕТСЕДАТЕЛ              

Бр. 1410-70 од 13.12.2021                                                      проф. д-р Тодор Серафимовски, с.р.

Прилог 1

СОБРАНИЕ НА РЕПУБЛИКА СЕВЕРНА МАКЕДОНИЈА

Врз основа на членот 42 став (1) од Законот за високото образование* ("Службен весник на Република Македонија" број 82/18), Собранието на Република Северна Македонија, на седницата одржана на 21 април 2021 година, донесе 

ОДЛУКА ЗА ИЗБОР НА ЧЛЕНОВИ НА НАЦИОНАЛНИОТ СОВЕТ ЗА ВИСОКО ОБРАЗОВАНИЕ И НАУЧНО-ИСТРАЖУВАЧКА ДЕЈНОСТ

I. За членови на Националниот совет за високо образование и научно-истражувачка дејност се избираат: 

1) проф. д-р Мажанна Северин - Кузмановска, од научно-истражувачко поле од прво ниво според Меѓународната фраскатиева класификација природно-математички науки, од Универзитетот "Св. Климент Охридски"- Битола, на предлог на Интеруниверзитетската конференција; 

2) проф. д-р Тодор Серафимовски, од научно-истражувачко поле од прво ниво според Меѓународната фраскатиева класификација техничко-технолошки науки од Универзитет "Гоце Делчев"-Штип, на предлог на Интеруниверзитетската конференција; 

3) проф. д-р Раде Русевски, од научно-истражувачко поле од прво ниво според Меѓународната фраскатиева класификација земјоделски и ветеринарни науки од Универзитетот "Св. Кирил и Методиј"-Скопје, на предлог на Интеруниверзитетската конференција; 

4) проф. д-р Гордана Лажетиќ, од научно-истражувачко поле од прво ниво според Меѓународната фраскатиева класификација општествени науки од Универзитетот "Св. Кирил и Методиј"-Скопје, на предлог на Интеруниверзитетската конференција; 

5) проф. д-р Фатмир Сулејмани, од научно-истражувачко поле од прво ниво според Меѓународната фраскатиева класификација хуманистички науки од Универзитетот во Тетово, на предлог на Интеруниверзитетската конференција; 

6) проф. д-р Мирјана Поповска, од научно-истражувачко поле од прво ниво според Меѓународната фраскатиева класификација медицински науки и здравство од Универзитетот "Св. Кирил и Методиј"-Скопје, на предлог на Интеруниверзитетската конференција; 

7) проф. д-р Весна Гершан, од научно-истражувачко поле од прво ниво според Меѓународната фраскатиева класификација природно-математички науки од Универзитетот "Св. Кирил и Методиј"-Скопје, на предлог на Владата на Република Северна Македонија; 

8) проф. д-р Ндерим Зeќири, од научно-истражувачко поле од прво ниво според Меѓународната фраскатиева класификација техничко-технолошки науки од Универзитетот во Тетово, на предлог на Владата на Република Северна Македонија; 

9) проф. д-р Даниела Поп Ѓорчева, од научно-истражувачко поле од прво ниво според Меѓународната фраскатиева класификација медицински науки и здравство од Универзитетот "Св. Кирил и Методиј"-Скопје, на предлог на Владата на Република Северна Македонија; 

10) проф. д-р Александра Мартиновска-Стојческа, од научно-истражувачко поле од прво ниво според Меѓународната фраскатиева класификација земјоделски и ветеринарни науки од Универзитетот "Св. Кирил и Методиј"-Скопје, на предлог на Владата на Република Северна Македонија; 

11) проф. д-р Фатон Шабани, од научно-истражувачко поле од прво ниво според Меѓународната фраскатиева класификација општествени науки од Универзитетот во Тетово, на предлог на Владата на Република Северна Македонија; 

12) проф. д-р Јусуф Зекири, од научно-истражувачко поле од прво ниво според Меѓународната фраскатиева класификација хуманистички науки од Универзитетот на Југоисточна Европа, на предлог на Владата на Република Северна Македонија; 

13) академик Љупчо Коцарев, претседател и член на Македонската академија на науките и уметностите, на предлог на Македонската академија на науките и уметностите; 

14) д-р Татјана Штерјова Душковска, директор на Дирекцијата на здруженија и регионални комори во Стопанската комора на Македонија, на предлог на Стопанската комора на Македонија и 

15) Димитар Стевчев, редовен студент на Медицинскиот факултет во Скопје при Универзитетот "Св. Кирил и Методиј"-Скопје, на предлог на Интеруниверзитетската конференција од редот на студентите. 

II. Оваа одлука влегува во сила со денот на донесувањето, а ќе се објави во "Службен весник на Република Северна Македонија". 

СОБРАНИЕ НА РЕПУБЛИКА СЕВЕРНА МАКЕДОНИЈА 

Бр. 08 2046/1 21 април 2021 година Скопје
Претседател на Собранието на Република Северна Македонија, 
м-р Талат Џафери, с.р.

(Службен весник на РСМ, бр:88/2021 од 22.04.2021 година)

